
2 Piyer
Maktumne ta seeripkar taat Piyer
. sirtu
Pile ka kaawor

Do maktumner-an, nu kaaw kadar na Piyer kat
siirta. Na min paliinna kuuk orok in seera. Na
siircot do kretiyenna okinco, asaan goy gee kuuk
raka jaginco min Kabarre ta Gala. Gee-ak eeraag
kretiyenna ho nu iyaag nuu gine gamin kuuk
jookumo ar nuura. Na taayaagu a nuu goye goye
kaak Buy rakiyo, asaan Bur kat dobgu. Nuuicenno
kaaw ta gay raadindi, kar gay, nuu obe bombo
do bilde kaak amila min do Kitamner. Ka seener,
Rabbin Iisa Masi yaa yeepe. Illa nuu yokinji iy
aapiye ho iy galal. Nuu goye goye kaak Bur rakiyo.

Ooy ta Piyer

1 Nun Simon Piyer, gay riyor ka lisa Masi ho
*paliiney. Na nun ko siirit maktumne-anta. Nu
siirkon loko, kur) gee kuuk aamin do Iisa ar kaak
nin aamintu. Imaante taat sellen-an, gi gasit min
do lisa Masi, naar ko Bunyte ho Gay Jilinte. Naar ko
gin ay maanna ip botiliy. 2 Buy yaako barkiyinko
ho naako iye aapiye gaay iy gaayo i) ibine kaak tab
ka Bundi ho ka *Rabbinte lisa Masi.

Botol ta gee ku Bundi
3 Na Iisa Masi ko gaarten Buy kaak kolinte ho gi
ibiniiga a gii unje do *darjiney ho gii ice goyinji
kaak samaan paka. Ansi-ak, i) gudurrey, na berte

gamin okinco. Paa Kkat, gii ice botiliy ho gii goye
goye kaak Buy rakiyo. 41In botol taar-at ko, na
beriite gamin kuuk aginda ho tat kuuk awalle nja
diytu a yaate bere. Kar ya ku gasgu-ak, kuu pake
min gamin ku jookum kuuk gee ku duniiner elgiyo
ho kuu gine sellen ar Buy.

5> Do saan taar-an ko, kuy kuuk diy gelbinko
do Iisa Masi, zeedor a kuu jaawe do botol taat
samaane. Ya ku jaawa do botol taat samaan-at,
ibinon maan kaak Burg rakiyo. 6 Ya ku ibinig
maan kaak Bur rakiy-ak, gedironco do zinkiko. Ya
ku gedirco do zinkiko-ak, icory subirraw. Ya ku
ic subirraw-ak, karmiyor) Buy. 7 Ya ku karmiyig
Bupy-ak, karmiyor zinkiko ar siyta. Ya ku karmiyig
zinkiko-ak, elguwor) oki gee okinco. 8 Ya ku ginig ko
gamin-anku ho ku giniig gaay ir) gaayo, kuu ibinin
pey *Rabbinte lisa Masi pak ka awalle. Goyinko
yaa sinje iy upgji ho riyko sa, kuu necinti. 9 Kar ya
gem kaak gingigdo gamin-ar) gay, naar ar noolo ho
na tallo samaane. Na rawte kadar Buy saamiyjig
zunuubinnay kuuk awalle na gintu.

10 Gem kol siptay, uudin taat Buy kolinko ho na
dobinko, zeedoy pey a kuu necin gamin okinco.
Ya ku gina pa-ak, ku rawtaatdo botol ta Bundi.
111y taar-an ko, Buy yaako pile botol kuu unje do
Meennaw ta Rabbinte lisa Masi Gay Jilinte. Do
wer-ak, gii goyer) ko tak-tak.

12 Do bi naar-ak ko, nu moyaakor) pey gamin-
anku, kar gay, ku ibingig ko ho ku goy ko bombo do
seen taat u gaariiko. 13-14Rabbinte Iisa Masi, naar
minintu a naa mater) ko moota. Paa ko, ya lotu-ak,
ta samaane nu moyiikor) gamin-ar dinka, min nu

bal mate misa-anka. 15 Nu zeediy pa-ak, asaan ku
moyin gamin-ar iy menaw, ya nu mate.

Darjin ta Iisa Masi

16 Awalle, ni kaawko maman Rabbinte Iisa Masi
astu iy *darjiney. Do wiktin taar-at, ni osko
kaawin kuuk maalan di kuuk geen di imiltu min
do kayco walla ? Ha’a, nin talit darjiney-at iy
odinni. 17 Na gasit darjiney-at min do Tacco Bur.
Ni goya wiktin taat na gaariita. Maanna-arn kuu-
niy do wiktin taat ni doriig Bur kaak tatik paka
kaawtu min kuwa. Na diytu aman : « Naar-ay
Rondu, nu elgig dakina ho adir miin iry galal do bi
kanji. » 18 Ni goy kuwa ka damba ta Buydi wiktin
taat ya kaawit kaaw-anta. Do wiktin taar-at, ni
dorig iy denginni.

19 Ansii ko, ni aaminiy dakin paka do kaaw
taat nabiinna kaawtu-anta. Kuu diye denginko
samaane do kaawco, asaan taar ar lampa taat

beena™ do gondikor. Laar denginko samaane nam
pat yaa coke ho kaal ka Belbel sa yaa amile. Yiriy
taar-at di, ku asiy tale wer warar. 20 Kar gay,

ibinon kaaw-an samaane : kaawin kuuk awalle
nabiinna kaawtu ho nu siirtu do Kitamner, gem

keeji gediraado gase baaco. 21 Kaawin ku nabi-
innar, gem bal imilin min do kaay ka meenji. Ta
Ruwwin ta Bundi kat beraaco botol, nu kaawit
kaaw taat nu dortu min do Buydi.

2

Kaawo do bi ka gay raadindi

1:19 ‘beena’ : Werin daarin nu kaaw a ‘beena’.



2 Piyer 2:1 iv 2 Piyer 2:9

1Min awalle, nabiinna kuuk raada goy sawa iy
gee ku Bundi. Dir sa, gee ku bilda gee iy raadine
goy do datikko. Nu asiy bilde gee in raadinco.
Raade naar-ak yaa idin gee nam nu asiiji newse
kop do *Rabbinte lisa Masi kaak jiliig min do
zunuubinnico. Do taar-an, dak ko sood di, Buy) yaa
taabiyinco dakina. 2 Gee dakina asa ice botol taat
jookumo. Do bi kanco ko, gee asiy nige binkico
in) botol ta seener. 3 Gee kuuk 6ilda i) raadin-ak
diy kaaco do gamin ku duniiner. Nu asiiko raade
nuuko jaginko min do botildi. Gee fuur-ak, seriin ta
Bundieraagu. Dak ko sood di, yuasaidinco tak-tak.

4Yoo *dubal ku Bundi kuuk nig awalle sa, Buy
balco saamiye. Na sokiigu ho nja oriig ba oole. Nuu
goye iy jinzirrinco do wer kaak gondiko nam yiriy
taat Buy asiy dukume seriine. 3 Yoo aginay kuuk
awalle nige oki, Bury) balco saamiye. Na paayiico
amay kuuk teeyiig gee okinco kuuk icdo kaawoy.
Illa na jil Nowe di ir) eenji peesira ku pey, asaan
na taaya gee iy botol. 6 Buy dapintu oki do geeger
ka Sodom ho i) ka Gomoor. Na idiig ram i ako,
illa dak but di.* Ansi-ak, naa gaartu maman naa
idin gee kuuk karmiygigdo. 7 Do wiktin taar-at,
na jiliig Loot di, asaan na goy in botol do uyji ka
do Bundi.t 8 Na goy sawa in gee kuuk gina jookum-
aku. Na talig gaminco kuuk ju giniyo. Kun kawta,
natalaagu, nadoraagu, ho maanna-anradaagadiy
asaan na gem kaak goy in botol do uyji ka Bundi.
9Maanna-ar) gaara maman Buy yaa jilin gee kuuk

* 2:6 Werka gase kaawor do Zeneez 19.24. T 2:7 Werka gase
kaawor do Zeneez 19.1-16.

ica kaawoy min do taabiner ho maman rjaa gooyin
gee kuuk goydo iny botol nam yiriy ta seriiner.
10 Naa paaye taabin dakin paka do nuur kuuk aada
galal ta zinkico ho kuuk poocaat izinne ta Bundi.
Gee kuuk bilda gee iy raadin-ak, nuur ica zinkico,
nu ginno kolaw kat bat, nu karmiygigdo nuur kuuk
gin *darjin kuwa ka samaaner ho nu waraagu oki.
11Yoo dubal ku Buydi kuuk bombo aale sa nigdo
binkico ir) gee nuur-aku do uyji ka Buydi.

12Kar gee kuuk bilda gee in raadin-ak gay gina ta
kayco di. Nu ar kumin ku yeero kuuk gee atikgiyo.
Nu waraag gamin kuuk nu ibanno baaco. Nuu
deenco ar kaak gee diyiy kumin ku yeero. 13 Buy
asa taabiyinco ar kaak nuur taabiyig eenco. Iy
yiriyo oKi, nju el teen duniine. Ya ku goy sawa, ku
tiyaw, goyinco rada, ho sokan oki yaako deeyko.
Ya nu raadaako oki, galco di. 14 Odinco berel, nu
rawdo gine zunuubinna. Ya gee kuuk imaanco
sood-ak, nu jagiigu, nu unjiig do zunuubinnar. Nu
diyiy kaaco do gamin ku duniiner. Gee nuur-ak,
seriin ta Bundi obig ko.

15 Gee-ak rasit botol ta Buydi, nu aada botol ta
maaniico. Nu ic botiliy ta Balaam, ronji ka Bosor.
Gem-ak el ice gurus ho na giniy jookum do geemir.
16 Yiriy rakki, Bur) leesji asaan na bal ice kaawoy.
Yiriy taar-at, durkul kaak kaawdo din sa nam pil
biy ho na kaawiiji ar ka geemir. Na todiiji botol do
nabiince-ak, pa na ginin gamnay kuuk arro-aku.}

17 Gee kuuk bilda gee in raadin-ak ar beenay
kuuk amiycoice. Nuaruckuukusjaawaaguanne-
anne. Gee nuur-ak, Burg siyco ko wer kaak gondiko.

f 2:16 Werka gase kaawor do Nombir 22.4-35.



2 Piyer 2:18 vi 2 Piyer 3:3

18 Nu el kaawe dakina irj gamin ku dapilindi kuuk
bal baaco. Ansii ko, nju jagiig gee kuuk daabinco
ic botol ta Bundi. Nu raka a nuu yeepinco do goye
kaak nu goyiy awalle i) njuura, njuu gine gamin ku
sokan kuuk maaniico rakiyo. 19 Nu raadaaco do
geemir a nuuco bere horrinaw, kar sando maani-
ico gay berrin ku zunuubinnar. Ka seener, gem
goyiy berre do ay maan kaak begirji. 20 Ya goy gee
kuuk aamin ir) *Rabbinte ho Gay Jilinte Iisa Masi
ho yu amil ko min gamin kuuk *cawarro kuuk
niga gee, kar pey, nu yeepiy nu ginaag gamin-
aku nam gamin-ak gediriico, gee yuur-ak niginco
yaa pake pey ka awalle. 21 Ansi-ak, ya nu bal
ibinin botol ta seener sa guna min guibiniita honu
rasiita, kar yu cokaydo pey kaaw ta Bundi taat nu
pildiigu. 22 Gininco-ar) ar dele ka daplal taat diya
aman : « Kan jube, kar meenji yeepiy pey teen
gamnay kuuk na jubtu-aku. »§ Gininco-ak pey ar
dele ka danlal taat diya aman : « Ya kinziir ju acga,
jammiy sood di, nja yeepiy pey tunkile do golyi. »

3
Gaase ka duniiner )
1 Gem kol sigtay, an maktumne taat seerinkar

taat nu siiriiko. Do taat awalle i) taat dinka, nu
moyaakor gamin-anku, asaan kuu gase pikirre
taat tab. 2 Nu raka kuuco pakire do kaawin kuuk
nabiinna kuuk Buy dobtu kaawtu min awalle ho
i) kaaw taat *Rabbinte ho Gay Jilinte Iisa Masi
kaawtu ho taat paliinna kuuk asko loko min do
Bundi gaariikonta. 3 Nu raka kuu ibine kadar

§ 2:22 werka gase kaawor do Proberb 26.11.

awalle min duniine yaa gaase, gee asa amile nuu
gine taat nu rakiy di, nu asiiko yilinko 4 nam nu
asiy diye aman : « [isa Masi diy a naa yeepe, kar
din) gay na moo ? Aginduwte mate ho maan bal
make, gee goy ar ka awalle-ak di uudin taat min
Buy kilgiyinte. » 5> Gee nuur-ak pooc icin kaaw taat
Buy kaawtu awalle min do kilgiye ka duniiner. Na
kilgiyig samaane i) kida. Na deediig kida ir) amay.
6 I amay-ak di pey, Buy idiig gee kuuk awalle. Na
idiig gee kuuk do adiy ka kidar okinco, wiktin taat
ya paayiico amay do wiktin ta Nowe. 7 Buy) diy pey
a samaane in kida kuuk gi taliy-an, Bur asa rasin
ansii di kee nam yiriy ta seriin ta ba aaro, kar ya
asiy erinco radindan. Gee kuuk bal ice kaawoy,
aa idin jot.

8 Kar gay, gem kol sintay, gin kaaw rakki, dakor
rawtintido. Do Bundi-ak, yiriy ta rakki in elgin
kuuk alip, nuur nec di. 9 Goy gee kuuk pakira a
Rabbinte, naar ooma, na taaya aale. Sando, tanji
gay ampaado. Na subiriy-ak do bi kanko, na raka
kadar ay gemo yaa jipte goyinji ho njaa gase jile, na
rawtaado.

10 Rabbinte Iisa Masi, naar yaa yeepen di tab.
Yiriy taat yaa yeepe, gem ibinaatdo ar ase ka koki-
nor. Yiriy taar-at, gee asa dore hawin dakin pak
awne ka bundi ho samaan asa sawle. Gamin
okinco kuuk gi taliy kuwa ka samaaner, nu asa
erinco tak-tak. Kida irj gamin okinco kuuk do adiy
asaide jot.

11Hadi, ya gamin-ar kat asa ide ansi-ak, kur) gay
pakiror do goyinko. Goyoy) sellen do uyji ka Buydi
ho ginoy uudin taat Bur rakiyo. 12 Kuy yoka yiriy
taat Rabbinte Iisa Masi yaa yeepe. Hadi, zeedor

kuu gine ar taat ni kaawiiko, asaan njaar yaa yeepe
kodok di. Yiriy taar-at, samaane, nju asa erinji tak-
tak, ho gamin kuuk kuwa ka samaaner sa asa relle
okinco. 13 Buy gay diyte a na asa siye samaane in
kida kuuk marbinto. Do wer-ak, gamin okinco yaa
goye do botilco do unji ka Bundi. Arj ko maan kaak
gidiytu kayte.

14 Gem kol sintay, do bi naar-an, nu diyaako a
zeedor kuu jaawe do botol taat samaane, asaan
kuy yoka yeepe ka *Rabbinte. Ansi-ak, ya na
yeepe, naako gasinko sellen, bal oorne ho kuu goye
iy aapiye do upgji. 15 Ibinory kadar maan kaak
peyiig Rabbinte Iisa Masi min do yeepinji-ak, na
raka gii gase jile. Sinte Pool, naar kaak gi elgiyo,
faar sa siirko do bi yaar-anka. Naar Buy ko berji
ibine, na siirtu. 16 Do makaatamnay okinco, ya na
kaawaako do bi yjaar-ak, naar sa kaawa ko ar tanto-
an di. Ka seener gay, goy kaawnay kuuk rada.
Gee kuuk ibanno maanna ho obdo bombo makiig
kaawnay ku Pool uudin taat nu makiig kaawin
daarin ku Kitamner. Ansi-ak, nu rawtiy zinkico.

17 Gem kol sigtay, kury gay, nun mininkor ko.
Pakirorn) do goyinko, asaan gee kuuk niga sin ku
Bundi jagikonno min do botilko. Ansii ko, ku

rawtiitdo botilko taat ku obtu bombo min awalle.
18 Zeedon) a kuu aade Rabbinte Iisa Masi Gay Jil-

inte. Ek di naako barkiyinko gaay irj gaayo ho kuy
sa yaa ibinin pey pak ka awalle. Delintenji barkin
min dinka ho elgin i) elgina ! *Aamin.

